Kimyəvi terapiya və kimyəvi profilaktika haqqında anlayış
  Orqanizmə mümkün qədər zərər yetirmədən xəstəlik törədicilərinin kimyəvi maddələrlə məhv edilməsi, yəni kimyəvi terapiya ideyaları mikrobiologiyanın inkişafının hələ ilk mərhələlərində (fərziyyələr dövründə) meydana gəlmişdir. Yoluxucu xəstəliyimn törədicisinin canlı agentlər- contagium vivum olmasını iddia edən C.Frakastro qeyd etmişdir ki, müalicə zamanı həkim orqanizmdə kontagini öldürməyə,  bu mümkün olmadıqda isə heç olmazsa, onu zəifləşdirməyə, yaxud orqanizmdən qovmağa çalışmalıdır.
  Yoluxucu xəstəliklərin müxtəlif maddələrlə müalicə etməyin mümkünlüyü hələ qədim zamanlardan insanlara məlum olmuşdur. Məsələn, Peru hinduları malyariyaya qarşı müalicə vasitəsi kimi kinə ağacının qabığından istifadə etmişlər. Orta əsrlərdə sifilisə qarşı civədən, amöb dizenteriyasında müalicə vasitəsı kimi qusdurucu kökün şirəsindən (emetin) geniş istifadə edilmişdir.
  Kimyəvi terapiyanın elmi əsaslar üzərində öyrənilməsi isə XIX əsrin sonlarında başlanmışdır. P.Erlix 1885-ci ildə müəyyən etdi ki, kimyəvi maddələrin xəstəlik törədici mikroblara təsiri sonuncularda olan spesifik reseptorlarla əlaqədardır. Kimyəvi terapiyanın əsas ideyası olan bu konsepsiya P.Erlixin xəstələrin qanında malyariya parazitlərini aşkar etmək üçün istifadə etdiyi meyilen abısının rəngləyici təsirinin müşahidəsinə əsasən yaranmışdır. Qanın formalı elementlərinə nisbətən malyariya plazmodilərinin metilen abısı ilə daha tünd rəngdə boyanması tədqiqatçının diqqətini cəlb etmiş və bu xəstəliyi metilen abısı ilə müalicə etmək səyləri həqiqətən müsbət nəticə vermişdir. P.Erlixin reseptorlar nəzəriyyəsi kimyəvi terapiyanın sonrakı inkişafında çox mühüm rol oynamışdır.
  Kimyəvi terapiyanın əsas prinsiplərindən biri P.Erlixin “sehrli güllə” ideyası idi. Bu, “canlını canlıda məhv etmək”, yəni törədicini məhv edərkən sahib orqanizmə zərər yetirməmək prinsipindən ibarət idi. P.Erlix bu sahədəki ik tədqiqatlarını Afrika yuxu xəstəliyinin törədiciləri olan tripanasomlar üzərində aparmışdır. O, benzidin boyalarının bu parazitləri öldürmək (tripanosid) xüsusiyyətini aşkar etmiş və bu boyalardan birinin kimyəvi quruluşunda dəyişiklik etməklə tripan qırmızısını, daha sonra isə daha aktiv olan tripan abısını sintez etmişdir. Bu prepatlar ancaq siçanların orqanizmində tripanosid təsirə malik olduqları halda, in vitro müvafiq aktivliyə malik olmamışlar.
  Kimyəvi preparatların sintezində P.Erlix kimyəvi variasiyalar prinsipinə əsaslanırdı. Parazitrop maddələrin kimyəvi quruluşunu dəyişdirməklə onların təsirini gücləndirməyə, sahib orqanizmin hüceyrə və toxumalarına zərərli təsirini isə azaltmağa çalışırdı, yəni özünün dediyi kimi, orqanizmdə yalnız parazitləri vurmaq üçün “kimyəvi nişan” alırdı. Bu tədqiqatəar yeni kimyəvi preparatların sintezi və kimyəvi terapevtik indeks məvhumunun irəli sürülməsi üçün əsas olmuşdur. Preparatın törədicini öldürə biləcək minimal terapevtik dozasının, orqanizmin davam gətirə biləcəyi ən böyük dozasına olan nisbətini ifadə edən bu indeks müasir dövrdə da kimyəvi terapevtik preparatların qiymətləndirilməsi üçün istifadə edilir. Bu indeks vahiddən kiçik olduqda preparatın sonrakı tədqiqi məqsədəuyğun hesab edilir. İndeks vahiddən böyük olduğu təqdirdə isə onun orqanizmə yeridilməsi zəhərləyici təsir göstərir və ondan istifadə etmək məqsədəuyğun deyildir.
  Tripanosid preparatların sonrakı axtarışları nəticəsində arsenin çox zəhərli birləşməsi olan atoksil sintez edildi. Bu preparatın tripanosid aktivliyini gücləndirmək və toksiki xassələrini zəiflətməklə müxtəlif preparatlar sintez edildi. P.Erlix yeni sintez edilmiş preparatların effektini təkcə tripanasomlarla deyil, həm də spiroxetlərlə yoluxdurulmuş siçanlar üzərində sınaqdan keçirirdi. Onun məqsədi Avropa ölkələrində tüğyan edən sifilis xəstəliyinin müalicəsi üçün yeni preparat əldə etmək idi. Nəhayət uzunmüddətli səylərdən sonra tərkibcə dioksidiaminoarsenbenzol-xlorid olan “606-cı preparat” sintez edildi (əvvəllər sintez edilmiş 605 preparat effektli olmamışdır). Salvarsan təcrübələrdə yüksək spiroxetosid və tripanosid effekti, eləcə də nisbətən zəif toksikliyi sübut olundu. Bundan sonra, molekulda dəyişikliklər etmək yolu ilə daha az toksik və həllolan birləşmə olan “914-cü preparat”-neosalvarsan sintez edildi. Sonralar müəyyən edildi ki, salvarsan və neosalvarsan sifilisin törədicisinə, elacə də digər spiroxetlərə də antimikrob təsir göstərir. Bu preparatlar göstərilən xəstəliklərin müalicəsində uzun müddət uğurla istifadə edilmişdir. Lakin P.Erlixin digər mikroblara qarşı antimikrob təsir göstərə bilən preparatların sintezi istiqamətindəki sonrakı səyləri uğursuzluqla nəticələnmişdir. Nəhayət o uğursuzluqlardan bezərək, “sehrli güllə” vasitasilə digər mikroorqanizmlərlə, o cümlədən bakteriyalarla mübarizə aparmağın perspektiv olmadığını elan etdi.
  Hazırda antimikrob aktivliyə malik olan minlərlə kimyəvi birləşmələr məlumdur ki, onların bəziləri kimyəvi terapevtik vasitə kimi istifadə olunur.
